
Lê a trattò in fæti da ottima avvocata

Pe sett’anni a mæ causa presso a corte:

Ma ne-ô mæximo giorno che Granata

Vinta a l’arviva a Ferdinando e porte,

Uña maotia terribile a l’assäta,

E in mezo a-i trionfi me a rapisce a morte!..

Ma primma de spirâ coscì a dixeiva

A-a regiña attristâ ch’a l’ascisteiva:

Parto Regiña!.. ma ve raccomando

Con tutto ô chêu Colombo e ô so progetto:

Lê ô l'è mæ maio e ô poæ ô l’è de Fernando...

D’aveivelo tegnûo finchì segretto

Ve dimando perdon, e ve dimando

Pe grazia, che lê presto ô segge eletto

A quell’impreisa luminosa e ardia,

Pe-a quæ da tanto ô supplica e ô sospia.

Fælo pe-a vostra gloria: no-a lasciæ

Tutta a-i marin do regno portogheise;

E fælo a-ô tempo stesso pe onô mæ;

Perchè se riesce uña de megio impreise,

Sacce un giorno a superba nobiltæ,

Che se Beatrice a n’ha sposôu un marcheise,

Pù lê in Colombo un ommo a l’ha sposôu

Che cö so genio ô s’è nobilitóù.



150

E so preghee a regiña a l’exaudiva:

Ommi, barchi, monæa, arme, licenza,

Tutto in somma mi subito ottegniva:

Coscì doppo tanti anni de pazienza

E d’instanze a grand’opera compiva

Primma a voentæ do Çê, doppo l’influenza

D’uña perla d’amigo, e da fenice

De nobili spagnolle, a mæ Beatrice.

